
	Kajian ini bertujuan untuk mengenal pasti keberkesanan kaedah peneguhan positif dalam meningkatkan prestasi akademik dan minat murid terhadap mata pelajaran Sejarah.  Kajian ini menggunakan pendekatan kuantitatif dengan reka bentuk kajian kuasi-eksperimen. Kajian ini telah dijalankan di Sekolah Menengah Kebangsaan Kolombong yang terletak di Kota Kinabalu Sabah. Seramai 20 orang murid dipilih melalui persampelan rawak mudah yang terdiri daripada murid-murid tingkatan 3 menjadi sampel kepada kajian ini. Analisis data dijalankan secara statistik deskriftif melalui skor min ujian, peratusan dan juga kekerapan. Hasil dapatan kajian ini menunjukkan terdapat peningkatan skor min ujian murid selepas ujian pra dan pasca dijalankan. Soal selidik yang dijalankan terhadap responden mendapati strategi kaedah peneguhan positif dalam pengajaran dan pembelajaran mata pelajaran Sejarah disukai oleh murid tetapi kurang efektif dalam meningkatkan minat murid terhadap mata pelajaran Sejarah.

PENGENALAN
[bookmark: _GoBack]Sejarah merupakan mata pelajaran teras dalam Kurikulum Standard Sekolah Menengah (KSSM) yang wajib dipelajari oleh semua murid bermula dari tingkatan 1 hingga ke peringkat Sijil Pelajaran Malaysia (SPM). Kepentingan mata pelajaran Sejarah tidak dapat dinafikan kerana subjek Sejarah dan Bahasa Melayu merupakan subjek wajib lulus sebagai syarat layak mendapat sijil SPM (Kementerian Pelajaran Malaysia, 2011). Permasalahan utama yang menjadi isu kepada mata pelajaran Sejarah, subjek ini  dianggap sebagai mata pelajaran yang membosankan, ketinggalan dan tidak menarik kerana mengkaji ilmu dan peristiwa masa lalu serta sukar untuk menghafal fakta-fakta sejarah (Munirah Husna, Abdul Razaq & Noria Munirah, 2015). Persepsi yang wujud ini menjadi cabaran kepada guru-guru Sejarah untuk mempelbagai kaedah pengajaran dan pembelajaran dalam usaha menjadikan mata pelajaran ini sebagai mata pelajaran yang diminati oleh murid-murid. Di samping itu, cara pengajaran dan penyampaian guru yang kurang memberangsangkan dan membosankan turut menyumbang kepada punca murid tidak meminati mata pelajaran ini (Niveetha, Abdul Razaq & Norasmah Othman, 2021).
 	Menurut Lejah Kiamsin & Rosy Talin (2018), kaedah pengajaran guru turut menjadi faktor dalam menentukan pencapaian murid. Pendekatan guru yang kurang memberi peneguhan seperti kata pujian, sewaktu proses pengajaran dan pembelajaran berlangsung juga dikatakan menjadi penyebab murid tidak bermotivasi dalam pembelajaran sejarah (Said, 2015; Niveetah et al., 2021). Kesannya murid-murid berasa kurang dihargai oleh guru dan menyebabkan tumpuan mereka terhadap pembelajaran merundum (Niveetha et al., 2021). Dalam konteks ini, kaedah peneguhan positif menjadi salah satu alternatif yang boleh digunakan oleh guru-guru Sejarah dalam mengatasi permasalahan murid yang kurang bermotivasi dan tidak berminat dalam pembelajaran. Menurut Romirio & Amelia (2023), pendekatan peneguhan positif bukan sahaja memberi dampak dalam pengajaran dan pembelajaran di dalam kelas tetapi turut memberi kesan baik kepada guru di samping mengelakkan perilaku negatif dalam kalangan murid.
Kaedah peneguhan atau reinforcement yang dimaksudkan dalam kajian ini merujuk kepada teori yang diasaskan oleh Skiner pada tahun 1948. Berdasarkan kepada teori ini, Skiner telah membahagikan kaedah peneguhan kepada dua iaitu kaedah peneguhan positif dan kaedah peneguhan negatif (Romirio & Amelia, 2023). Dalam konteks kajian ini, kaedah peneguhan yang difokuskan hanya kaedah peneguhan positif. Hal ini kerana, kaedah peneguhan positif menjadi satu kaedah yang berkesan dalam mengubah atau meneguhkan tingkah laku seseorang murid (Ashma Said, Zamri Mahamod, Darayani Johari, Noor Marina & Nurhidayah, 2023). Berdasarkan kepada isu dan permasalahan yang timbul daripada proses pengajaran dan pembelajaran mata pelajaran Sejarah, kaedah peneguhan positif mungkin menjadi salah satu alternatif yang berkesan sebagai strategi pengajaran subjek Sejarah. Oleh itu timbul satu keperluan untuk kajian ini agar keberkesanan kaedah peneguhan positif dalam meningkatkan prestasi akademik dan minat murid terhadap mata pelajaran Sejarah dapat diaplikasi dan diukur dengan baik.

OBJEKTIF KAJIAN
Berikut merupakan objektif utama yang difokuskan dalam kajian ini:
1. Mengenal pasti keberkesanan kaedah peneguhan positif dalam meningkatkan prestasi akademik murid.
2. Mengenal pasti keberkesanan kaedah peneguhan positif dalam meningkatkan minat murid terhadap mata pelajaran sejarah.

PERSOALAN KAJIAN
1. Adakah kaedah peneguhan positif mampu meningkatkan prestasi akademik murid dalam mata pelajaran Sejarah?
2. Adakah kaedah peneguhan positif mampu meningkatkan minat murid terhadap mata pelajaran Sejarah?

HIPOTESIS KAJIAN
Ho1:Tidak terdapat kesan yang signifikan melalui kaedah peneguhan positif terhadap prestasi akademik murid dalam mata pelajaran Sejarah.
Ho2: Tidak terdapat kesan yang signifikan melalui kaedah peneguhan positif terhadap minat murid dalam mata pelajaran Sejarah.


SOROTAN LITERATUR
Reinforcement atau kaedah peneguhan merupakan teori behaviorisme yang dicetuskan oleh Skiner pada tahun 1948. Teori ini berpegang kepada konsep perilaku seseorang yang mendapat dorongan akan menjadi kuat, manakala perilaku yang tidak mendapat dorongan akan menjadi lemah ataupun hilang. Skiner juga telah membahagikan kaedah peneguhan kepada dua cabang utama iaitu kaedah peneguhan positif dan kaedah peneguhan negatif (Romirio & Amelia, 2023). Kaedah peneguhan positif merujuk kepada ganjaran yang diberikan kepada murid atas perlakuan positif. Ashma et al. (2022) menyatakan ganjaran merupakan teknik yang berkesan untuk mengubah atau meneguhkan tingkah laku murid. Ganjaran ini pula dibahagikan kepada empat iaitu ganjaran berbentuk fizikal seperti makanan ringan, alat tulis dan sebagainya, ganjaran bukan fizikal seperti kata-kata pujian, ganjaran berbentuk aktiviti seperti menonton video, bermain komputer dan pengecualian kerja rumah, dan akhir sekali ganjaran kejayaan atau kepuasan ke atas sasaran yang berjaya dicapai (Ashma et al., 2022).
Terdapat banyak kajian lepas yang mengkaji mengenai kepentingan kaedah peneguhan dalam pengajaran dan pembelajaran. Antaranya termasuklah kajian Ainurrahmah et al. (2021), yang mengkaji tentang pengetahuan dan tahap kesediaan bakal guru dalam mengaplkasi kaedah peneguhan dalam pengajaran dan pembelajaran bagi subjek Kesusasteraan Melayu. Menurut Ainurrahman et al. (2021), kemahiran peneguhan yang dikuasi bakal guru mampu menjamin suasana pembelajaran yang positif, di samping menjadikan pengajaran dan pembelajaran lebih menarik. Kajian ini juga menekankan agar setiap guru sentiasa berusaha memantapkan ilmu kemahiran khususnya kaedah peneguhan sebagai salah satu inovasi dalam pengajaran dan pembelajaran.
Seterusnya Romirio & Amelia (2023), telah menjalankan kajian ke atas pengaruh kaedah peneguhan terhadap tumpuan dan perhatian murid ketika berada di dalam kelas. Kajian ini telah dijalankan ke atas 40 orang murid bagi melihat kesan peneguhan positif terhadap perhatian murid dalam pembelajaran. Hasil daripada penelitian ini mendapati kaedah peneguhan positif memberi kesan kepada perhatian murid semasa berada di dalam kelas. Kajian ini turut menekankan bahawa teori behavioristik masih releven untuk diaplikasi pada masa kini. Di samping itu, kajian ini turut menyarankan agar kajian mengenai pengaruh kaedah peneguhan positif terhadap perhatian murid dijalankan dalam konteks peringkat yang lebih tinggi dan melibatkan murid atau pelajar yang lebih dewasa.
Dalam pada itu terdapat juga penelitian yang dijalankan oleh Ashma Said et al. (2023) berhubung penggunaan teknik ganjaran dan keberkesanannya dalam menarik minat murid dalam pembelajaran subjek Bahasa Melayu semasa wabak Covid-19 menular di negara kita. Kekangan yang berlaku akibat dari wabak Covid-19 menyebabkan aktiviti pengajaran dan pembelajaran bagi murid-murid sekolah dijalankan dalam talian ataupun online. Kajian ini telah dijalankan ke atas 90 orang guru Bahasa Melayu yang mengajar di dua buah daerah di Sarawak. Dapatan kajian ini menunjukkan guru-guru Bahasa Melayu sekolah rendah banyak menggunakan teknik ganjaran fizikal dan sosial ketika pengajaran dan pembelajaran dalam talian. Nilai min bagi dapatan kajian ini menunjukkan tahap penggunaan kaedah peneguhan berada pada tahap tinggi. Dapatan kajian ini juga menunjukkan kaedah peneguhan cukup berkesan menarik minat murid dalam pembelajaran khususnya ketika proses pengajaran dan pembelajaran berlangsung secara dalam talian.
Sri Wuli, Devi & Agung Ginanjar (2020), telah menjalankan kajian dengan menjadikan dua orang guru Bahasa Inggeris sebagai responden bagi mengenal pasti jenis kaedah peneguhan yang mereka gunakan di sekolah menengah yang terletak di Semarang Indonesia. Guru-guru ini telah dicerap dengan lima kaedah pengajaran yang berbeza. Hasilnya didapati 3 jenis kaedah peneguhan positif yang kerap digunakan ialah peneguhan melalui verbal atau lisan, pemberian hadiah dan juga token. Melalui temu bual yang dijalankan kepada guru-guru ini, mereka menekankan pengaplikasian kaedah peneguhan positif ke atas murid. Hal ini kerana dapatan kajian ini menunjukkan kaedah peneguhan positif menjadi satu medium yang mampu meningkatkan interaksi antara guru dan murid. Berdasarkan kepada kajian-kajian ini dapat dilihat implementasi kaedah peneguhan telah dilaksanakan dalam pengajaran dan pembelajaran pelbagai subjek dan bidang. Oleh itu pengkaji ingin melihat sejauh mana keberkesanan kaedah peneguhan positif dalam meningkatkan prestasi akademik dan minat murid dalam bidang Sejarah.

 
METODOLOGI KAJIAN
Kajian ini menggunakan pendekatan kuantitatif dengan reka bentuk kajian kuasi-eksperimen bersesuaian dengan konsep perbandingan yang dibuat bagi melihat kesan sesuatu rawatan atau interversi (Kementerian Pendidikan Malaysia, 2018). Lokasi kajian ini dijalankan adalah di Sekolah Menengah Kebangsaan Kolombong, Kota Kinabalu Sabah. Manakala responden kajian adalah terdiri daripada 20 orang murid Tingkatan 3 Amanah yang dipilih melalui persampelan rawak mudah. Instrumen pertama yang digunakan dalam kajian ini adalah soalan ujian 20 item yang disumbangkan oleh Jabatan Pendidikan Negeri Perak (2021), yang memenuhi Jadual Spesifikasi Ujian (JSU). Soalan ujian ini berfokus kepada tajuk pembelajaran responden iaitu Sejarah Tingkatan 3, Bab 7 Penentangan Masyarakat Tempatan (Kementerian Pendidikan Malaysia, 2018). Soalan ujian ini juga telah disemak dan disahkan oleh seorang pensyarah Unit Sejarah dan Ketua Panitia Sejarah Sekolah tersebut yang memiliki pengalaman mengajar melebihi 10 tahun.
Instrumen kedua pula adalah terdiri daripada soal selidik yang digunakan untuk mengenal pasti keberkesanan kaedah peneguhan positif dalam menarik minat murid terhadap mata pelajaran Sejarah. Item yang terdapat dalam borang soal selidik merangkumi 5 item soalan mudah yang menjurus kepada  kaitan subjek sejarah dengan kaedah peneguhan positif. Murid perlu menjawab sama ada YA, TIDAK ataupun TIDAK PASTI. Borang soal selidik ini juga telah disemak oleh seorang pensyarah Unit Sejarah dan seorang guru Sejarah yang berpengalaman mengajar lebih daripada 10 tahun bagi memastikan kesahan kandungan soal selidik ini menepati instrumen yang dikehendaki objektif kajian.
Seterusnya prosedur pelaksanaan kutipan data adalah dimulakan dengan ujian pra. Ujian pra merujuk kepada ujian yang dijalankan selepas responden mempelajari tajuk Bab 7 iaitu Penentangan Masyarakat Tempatan. Selepas menjalani ujian pra, responden akan diberikan soalan ujian yang merangkumi tajuk pembelajaran sebelum ini. Sebaik sahaja responden selesai menjawab soalan ujian yang diberi kertas jawapan akan dikutip semula untuk dianalisis. Selepas menjalani ujian pra, satu sesi pengajaran dan pembelajaran yang menggunakan strategi kaedah peneguhan dijalankan kepada responden yang sama. Kemudian ujian pasca akan dijalankan kepada responden selepas sesi pengajaran dan pembelajaran selesai dijalankan. Sebaik sahaja selesai menjawab soalan ujian pasca, borang soal selidik berkenaan perkaitan subjek sejarah dan kaedah peneguhan positif akan dijawab oleh murid dan kemudiannya dikutip untuk dianalisis. Analisis data yang digunakan untuk kajian ini adalah menggunakan statistik deskriftif seperti analisis kekerapan, skor min dan peratusan.


DAPATAN KAJIAN DAN PERBINCANGAN

Ujian Pra dan Ujian Pasca
Analisis deskriptif yang digunakan untuk menganalisis data dalam kajian ini termasuklah kekerapan, min skor dan peratusan. Bagi ujian pra dan ujian pasca, min skor yang diperoleh daripada kedua-dua ujian telah ditukarkan kepada peratus untuk diselaraskan dengan kaedah pentaksiran di peringkat menengah rendah. Berikut merupakan kaedah penggredan dalam pentaksiran menengah rendah (Sistem Analisis Peperiksaan Sekolah 2024);

[bookmark: _1fob9te]Jadual 1. 
Pengredan Pentaksiran Menengah Rendah


	[bookmark: _3znysh7]Julat Markah (%)
	Gred
	Catatan

	85-100
	A
	Cemerlang

	70-84
	B
	Kepujian

	60-69
50-59
40-49
1-39
TH
	C
D
E
F
TH
	Baik
Memuaskan
Mencapai Tahap Minimum
Belum Mencapai Tahap Minimum
Tidak Hadir



Hasil daripada analisis yang dijalankan kepada data ujian pra, 6 daripada 20 orang murid mendapat gred F iaitu belum mencapai tahap minimum. Manakala 14 orang murid lagi lulus dengan markah tertinggi yang diperoleh oleh 2 orang responden sebanyak 65 peratus ataupun gred C. Secara keseluruhan nilai min peratus markah dalam ujian ini adalah 44.25 peratus dan berada pada gred E iaitu mencapai tahap minimum. Manakala bagi ujian pasca iaitu selepas implementasi kaedah peneguhan dalam pengajaran dan pembelajaran, jumlah murid yang mendapat gred F atau belum mencapai tahap minimum adalah 4 orang berbanding 6 orang pada ujian pra. Manakala 16 orang lagi lulus dengan markah tertinggi yang diperoleh oleh dua murid juga meningkat kepada 75 peratus iaitu gred B kepujian berbanding sebelum ini iaitu 65 peratus dengan gred C. Secara keseluruhan peratus skor nilai min responden telah meningkat daripada 44.25 peratus gred E pada ujian pra kepada 56.75 peratus gred D semasa ujian pasca. Dapatan ini secara langsung menolak hipotesis Ho1 iaitu tidak terdapat kesan yang signifikan melalui penerapan kaedah peneguhan positif terhadap prestasi akademik murid. 
Peningkatan ini menunjukkan kaedah peneguhan positif berjaya meningkatkan prestasi akademik murid-murid dalam mata pelajaran Sejarah. Dapatan ini juga selaras dengan Ainurrahman et al. (2021) yang menyatakan kemahiran peneguhan yang dikuasai oleh guru dapat menjamin suasana pembelajaran yang positif. Citra Maulidia, Herman & Marlina (2021) juga berpendapat jika tahap pendekatan kaedah peneguhan positif dalam kalangan guru adalah rendah, input atau hasil pembelajaran yang diperoleh oleh murid-murid juga adalah rendah. Oleh yang demikian guru-guru disarankan agar meningkatkan lagi tahap dan kemahiran mereka dalam mengimplementasi kaedah peneguhan positif dalam pengajaran dan pembelajaran bagi meningkatkan lagi input yang diperoleh oleh murid.

Soal Selidik
Soal selidik adalah instrumen yang digunakan dalam kajian ini untuk menentukan keberkesanan kaedah peneguhan positif dalam menarik murid terhadap subjek Sejarah. Analisis deskriptif untuk dapatan ini adalah berdasarkan kepada jumlah kekerapan jawapan responden terhadap soalan yang dikemukakan. Berikut interpretasi skor kekerapan kajian ini yang diadaptasi dari interpretasi skor min (Nunnally & Bernstein 1994; Shamsazila Sa’aban, Muhammad Faizal & Ghazali Darulsalam 2017).

Jadual 2
 Interpretasi skor kekerapan

	Skor Kekerapan
	Interpretasi Skor Kekerapan

	1 - 5
	Rendah

	6 - 10
	Sederhana Rendah

	11- 15
16 - 20
	Sederhana Tinggi
Tinggi




Hasil Dapatan Soal Selidik

Jadual 3
Skor Kekerapan

	Item
	Soalan
	Ya
	Tidak
	Tidak Pasti

	1
	Adakah anda minat pada mata pelajaran Sejarah?
	9
	1
	10

	2
	Adakah anda merasakan mata pelajaran Sejarah adalah subjek yang susah?
	14
	4
	2

	3
	Adakah ganjaran atau yang diberikan oleh guru mendorong anda untuk lebih bersungguh-sungguh mempelajari mata pelajaran Sejarah?
	13
	3
	4

	4
	Adakah anda suka dengan setiap pujian yang diberika oleh guru dalam pembelajaran mata pelajaran Sejarah?
	11
	2
	7

	5
	Adakah anda lebih berminat dengan mata pelajaran Sejarah selepas sesi pembelajaran yang memberikan pelbagai ganjaran?
	6
	2
	12



Jadual 3 menunjukkan hasil dapatan yang diperoleh daripada soal selidik yang dijalankan ke atas 20 orang responden dalam kajian ini. Bagi item pertama iaitu minat terhadap mata pelajaran Sejarah, 9 daripada 20 orang murid menjawab Ya, manakala 1 lagi menjawab Tidak dan selebihnya 10 orang menjawab Tidak Pasti. Berdasarkan kepada interpretasi skor kekerapan didapati minat murid terhadap mata pelajaran Sejarah berada pada tahap sederhana rendah. Menurut Munirah Husna et al. (2015), persepsi murid terhadap mata pelajaran Sejarah adalah subjek yang membosankan, ketinggalan dan tidak menarik kerana mengkaji peristiwa masa lalu. Selain daripada itu, murid-murid pada hari ini bukan sahaja menyatakan bahawa Sejarah adalah subjek yang membosankan tetapi ia juga sukar untuk dipelajari (Nurul Hafizah, Nurul Suzaina, Kamarul Zaman & Rorlinda Yusof, 2021). Oleh itu adalah tidak menghairakan jika dapatan item 1 menunjukkan minat murid terhadap mata pelajaran ini berada pada tahap sederhana rendah. Namun begitu, walaupun tanggapan murid terhadap subjek ini sebagai subjek yang susah dan membosankan pelbagai pendekatan  yang diambil oleh guru-guru berjaya meningkatkan prestasi subjek ini. Antaranya termasuklah kaedah peneguhan positif yang memberi pengaruh terhadap peningkatan pretasi murid dalam mata pelajaran Sejarah.
Bagi item kedua iaitu adakah subjek Sejarah adalah subjek yang susah, didapati sebahagian besar daripada responden menjawab Ya. Manakala 2 orang murid menjawab Tidak dan 4 lagi Tidak Pasti. Persepsi yang meletakkan subjek Sejarah sebagai subjek yang sukar dalam kalangan murid sekolah berada pada tahap sederhana tinggi. Situasi seperti ini menjadi cabaran utama kepada guru-guru Sejarah. Oleh yang demikian pelbagai strategi pengajaran dan pembelajaran bagi subjek Sejarah hendaklah digubal dan dilaksanakan bagi mengelakkan persepsi seperti ini berterusan. Dalam hal ini, kepelbagaian teknik pengajaran dan pembelajaran merupakan kaedah yang akan membangkitkan perasaan positif murid terhadap pembelajaran dan seterusnya mempengaruhi persepsi murid (Alniza Azman, 2020); Niveetha et al., 2021)
Item ketiga iaitu adakah ganjaran dan hadiah mendorong murid-murid untuk lebih bersungguh-sungguh juga dipersetujui oleh majoriti responden. Seramai 13 orang murid menjawab Ya, 3 Tidak dan 4 lagi Tidak Pasti. Skor kekerapan item ini adalah sederhana tinggi. Dapatan item ini juga bertepatan dengan Ashma Said et al. (2022) yang menyatakan ganjaran adalah kaedah yang berkesan meneguhkan tingkah laku murid. Tambahan lagi tidak ada manusia yang tidak suka kepada hadiah atau ganjaran. Dapatan ini juga membuktikan pendekatan seperti kaedah ganjaran masih kekal relevan untuk dilaksanakan pada masa kini (Romirio & Amelia, 2023).
Item keempat adakah murid suka dengan pujian guru semasa pengajaran dan pembelajaran turut mendapat skor kekerapan yang tinggi iaitu 11 dengan tahap kekerapan sederhana tinggi. 2 orang murid menjawab Tidak dan 7 lagi Tidak Pasti. Menurut Said (2015), guru yang kurang memberi peneguhan seperti kata-kata pujian sewaktu proses pengajaran dan pembelajaran menjadi salah satu punca murid kurang motivasi dalam pembelajaran Sejarah. Kesan situasi ini menyebabkan murid berasa kurang dihargai dan turut menyebabkan tumpuan mereka terjejas dalam pembelajaran (Erwid 2005; Niveetha et al., 2021). Oleh itu guru-guru perlulah mengambil berat dan tidak memandang ringan kepada kata-kata pujian sewaktu proses pengajaran dan pembelajaran. Hal ini kerana kata-kata pujian bukan sahaja mempengaruhi motivasi murid tetapi peneguhan verbal seperti ucapan terima kasih dan bentuk penghargaan lisan yang diterapkan oleh guru dapat menarik perhatian murid (Kurniawati & Ervina, 2020).
Dapatan item yang terakhir iaitu adakah murid lebih berminat kepada mata pelajaran Sejarah selepas proses pengajaran dan pembelajaran yang memberikan ganjaran mendapati hanya 6 orang murid yang menjawab Ya, 2 Tidak dan 12 lagi Tidak Pasti. Dalam konteks kajian ini keberkesanan kaedah peneguhan untuk menarik minat murid kepada mata pelajaran Sejarah masih berada pada tahap sederhana rendah sekaligus menolak hipotesis Ho2. Walaupun murid-murid menyukai kaedah peneguhan positif dalam pembelajaran, namun keberkesanan kaedah peneguhan masih kurang efisyen untuk menarik minat murid dalam jangka masa yang singkat. Oleh yang demikian usaha daripada guru-guru Sejarah hendaklah berterusan dalam memastikan minat murid terhadap sejarah dapat dipupuk.


KESIMPULAN
Kesimpulannya, kaedah peneguhan positif merupakan strategi yang berkesan untuk menarik perhatian murid, mendorong tingkah laku positif dan menarik respon murid terhadap isi pembelajaran. Hasil ujian pra dan pasca yang dijalankan dalam kajian ini mendapati kaedah peneguhan positif yang diaplikasi dalam pengajaran dan pembelajaran berjaya meningkatkan prestasi akademik murid bagi mata pelajaran Sejarah sesuai dengan hiptesis Ho1. Namun begitu soal selidik yang dijalankan mendapati murid-murid kurang berminat dengan subjek Sejarah dan menganggapnya sebagai subjek yang susah. Bagi kaedah ganjaran dan pujian yang diterapkan oleh guru, ianya disukai oleh murid-murid dengan skor tahap kekerapan sederhana tinggi. Walaupun kaedah peneguhan positif secara umumnya mendapat respon positif dalam kalangan murid, ianya masih kurang berkesan untuk meningkatkan minat murid terhadap mata pelajaran Sejarah dalam masa yang singkat. Oleh itu, pengkaji mencadangkan agar terdapat kajian lanjutan bagi mengkaji keberkesanan kaedah peneguhan positif dalam meningkatkan minat murid terhadap mata pelajaran Sejarah dalam tempoh yang lebih panjang. Di samping itu, pengkaji juga mencadangkan agar terdapat kajian lanjutan yang menjalankan kajian seperti ini dalam skop yang lebih besar dan meluas. Dengan tempoh masa yang lebih panjang dan skop yang lebih besar sudah tentu hasil kajian mampu membawa pelbagai perkongsian ilmu yang bermanfaat khususnya kepada guru-guru Sejarah.

